
   蝦仔殼    潘艷姿

真久真久以前，佇一個莊跤所在，滯一個叫阿坤的人，有一年的七娘媽生，伊無錢通買祭品拜拜，道擔一擔家己種的菜卜出去賣，看會當加減趁淡薄仔錢，通買祭品，結果賣歸半晡久，無人加交關，天已經暗啊，攏無做著生理，只好收擔。

    佇卜返去厝的半路，經過一間食堂，看著人咧擘蝦仔，伊道想講：「蝦仁較貴我是買未起，蝦仔殼應該真俗，不如合頭家參商一下，用青菜換蝦仔殼。」，對方人真「阿沙力」隨講：「免！免！免！毋免用青菜換，若是蝦仔殼，看你愛偌濟，在你提！」，阿坤聽一下真歡喜，伊嘛無貪心只提兩橐，道緊椾入去菜籠仔，頂懸用青菜蓋蓋咧，因為伊真驚返去的時，去予厝邊頭尾看著。

     阿坤雖然菜賣無出去，卻歡頭喜面返來，厝邊彼幾個仔較好玄的攏圍偎來問：「喂！到底買啥物返來卜拜七娘媽？」，伊歹勢到毋知卜安怎應，其中有一個道大主大意，對伊的菜籠仔一直梟一直梟，落尾予伊梟著彼兩包蝦仔殼，彼陣人擱加恥笑！阿坤心內足艱苦擱足鬱卒的！嘛無心情拜啊！氣一下返去厝裡siàng大眠。

    即時厝邊隔壁，攏詮好祭品咧拜七娘媽，過一下啊，拜好勢卜跋杯，毋知安怎確跋道跋無杯！眾人攏感覺足奇怪？洶洶有人想起彼個阿坤，想卜用蝦仔殼拜拜的事誌，道請示七娘媽：「是毋是希望用蝦仔殼做祭品？」，想未到隨跋著『聖杯』，逐家只好去拜託阿坤將蝦仔殼提出來賣，阿坤想著抵即予因蹧躂的情景，道講：「這蝦仔殼數量有限，價數無俗喔！」，逐家攏應：「無要緊、無要緊」，一個一個攏乖乖啊加銀票丟出來，即聲阿坤不但有錢通買祭品，擱收錢收到笑咳咳！ 

